
Orucun təməli və hədəfi insan-
ları təqvaya çağırmaqdır. Allah 
Qurani-Kərimdə oruc və təqva 
haqqında belə demişdir: ”Ey 
iman gətirənlər! Sizdən əvvəl-
kilərə vacib edildiyi kimi, sizə 
də oruc tutmaq vacib edildi ki, 
bəlkə (pis əməllərdən) çəkinəsi-
niz” (Bəqərə surəsi, 183-cü ayə).
Təqva dedikdə tək libas nəzər-
də tutulmur, insanın gözü, qu-
lağı, nəfsi, qəlbi təqvalı olmalı-
dır. “Bax belə! Hər kim Allahın 
ayinlərinə hörmət etsə, (bilsin 
ki,) bu, qəlblərin təqvasından-
dır”. (Həcc surəsi, 32-ci ayə). 
Oruc tutan adam öz nəfsinin 
zəncirini qıraraq, Allahın ipinə 
sarılır və bununla da ictimai bir 
varlıq olduğunu hiss edir. Oruc 
öz nəfsinə sahib çıxmaq, aclıq və 
susuzluğun törətdiyi  çətinliyə 
dözmək tərbiyəsini verir. Nəfs 
isə insanı eqoistləşdirib təkəb-
bürlü edərək təkliyə aparır.
Lakin elə insanlar da var ki,  
oruc tutur, aclığa və susuzluğa 
səbir edir, amma söyüş söyür, 
yalan danışır, lənət edir, göstə-
riş üçün namaz qılır, gündüzlə-
ri oruc tutur, amma təklikdə öz 
şeytanı ilə qalır. “Onlar mömin-
lərlə rastlaşdıqda: “Biz iman 
gətirdik!”, – deyirlər, öz şeytan-
ları ilə təklikdə qaldıqda isə: 
“Biz sizinləyik. Biz (möminlərə) 
ancaq istehza edirik!”, – deyir-
lər (Bəqərə surəsi, 14-cü ayə).
Bəziləri deyər: “Namaz qılan, 
oruc tutanam, məndə yalan, 
fitnə-fəsad olmaz”. Onda belə 
çıxır ki, insan namaz qılmasa, 
oruc tutmasa yalan, fitnə-fə-

sad edə bilər? Bunların hamısı 
gözdən pərdə asmaqdır. Lakin 
unutmayaq ki, Allah hər şeyi 
görən və biləndir. Bəzən biz 
insanların kiçik saydığı günah 
Allah dərgahında böyük olar, 
bəzən böyük saydığımız günah 
kiçik olar.
İnsanların çox az  qismi, bu 
böyük günahlardan və onların 
haram olmasından xəbərsizdir. 
Çünki onları bu əməllərdən 
çəkindirən və bu haramların 
cəzasını xəbər verən olmayıb. 
Lakin ona deyildiyi halda, 
“bu, günahdır və bunun Allah 
qarşısında cəzası var”, o yenə 
bilərəkdən davam etsə, bu insa-
nın artıq qəlbi möhürlü, qulağı 
və gözü bağlıdır. Ona desəndə, 
deməsən də nə fayda? “Şübhə-
siz ki, sən nə ölülərə (haqqı,) nə 
də üz çevirib gedən karlara ça-
ğırışı eşitdirə bilməzsən” (Rum 
surəsi, 52-ci ayə).
Oruc bir ibadətdir, oruc ibadə-
ti ilə ruzi insanın təkrar qapı-
sından içəri girər. Aclıq çəkən 
insan yoxsulun, möhtac ola-
nın vəziyyətini başa düşər və 
qənaətin mənasını daha yaxşı 
anlayar,  israfa çox yol verməz. 
Allah Rəsulunun “Qənaət bit-
məyən bir xəzinədir (Beyhaki, 
Zühd, 2/88)” sözü gərək in-
sanların qulağında sırğa olsun. 
Nemətin köhnəsinin daha çox 
qədrini bilən insan, Allaha olan 
şükrünü artırar. “Həqiqətən, is-
rafçılar şeytanların qardaşları-
dır. Şeytan isə Rəbbinə qarşı nan-
kordur” (İsra surəsi, 27-ci ayə). 

Oruc kimlərə fərzdir? 

Ağıllı, yetkinlik çağına çatmış 
və oruc tutmasına maneə olacaq 
bir bəhanəsi olmayan hər müsəl-
manın Ramazan ayının orucunu 
tutması fərzdir (vacibdir).

Hansı hallarda oruc 
tutulmaya bilər? 

Səfər əsnasında tutulmayan 
oruclar, daha sonra qəza edilə 
bilər. Allah Quranda “Müəyyən 
sayda olan günləri (oruc tut-
malısınız). Sizlərdən xəstə və 
ya səfərdə olanlar başqa gün-
lərdə eyni sayda (oruc tutma-
lıdırlar). Buna taqəti olmayan-
lar isə (buraxdığı hər gününün 
əvəzinə) bir kasıbı yedirtməklə 
fidyə verməlidirlər. Kim könül-
lü olaraq yaxşılıq etsə, bu, onun 
üçün daha xeyirli olar. Biləsi-
niz ki, sizə oruc tutmaq daha 
xeyirlidir” (Bəqərə surəsi, 184-
cü ayə), - deyə buyurmuşdur.

Çətin işdə işləmək 
Oruc tutduğu təqdirdə sağlam-
lığına bir zərər gələcəksə, oru-
cunu tutmaya bilər. Məsələn, 
ağır işlərdə işləmək məcburiy-
yətində olan şəxslərin oruclu 
olaraq işlədikləri halda, sağ-
lamlıqları risk altında qalacaq-
sa, Ramazan ayında tuta bilmə-
dikləri oruclarının uyğun bir 
zamanda qəzasını tutarlar.
Allah Quranda bu vəziyyəti bir 
ayəsində belə açıqlayır: “İnsan-
lara doğru yolu göstərən, bu 
yolun və (haqqı batildən) ayırd 
edənin açıq-aydın dəlilləri olan 
Quran Ramazan ayında nazil 
edilmişdir. Sizlərdən bu aya 
çatan şəxslər (həmin ayı) oruc 
tutmalıdırlar. Xəstə və ya səfər-

də olanlar isə başqa günlərdə 
eyni sayda (oruc tutmalıdır.) 
Allah sizin üçün çətinlik deyil, 
asanlıq istəyir. O, (istəyir ki,) 
siz müddəti (buraxdığınız gün-
lərin orucunu) tamamlayasınız 
və sizi doğru yola yönəltdiyinə 
görə Onu uca tutasınız. Bəlkə 
şükür edəsiniz  (Bəqərə surəsi, 
185-ci ayə).

Xəstəlik və yaşlılıq
“Oruc tutmağa taqəti olma-
yanlar isə bir yoxsulu doyura-
caq qədər fidyə verməlidirlər”. 
Bəqərə surəsinin 184-cü ayə-
sində bu şəkildə Oruc tutmağa 
gücü çatmayanların fidyə ver-
mələri Allahın hökmüdür. 
İnsan xəstə olduğu halda oruc 
tutarsa və xəstəliyinin daha da 
şiddətlənməsi ona  narahatlıq 
verərsə, Ramazan ayında oruc 
tutmayıb, sağaldıqdan sonra 
Orucun qəzasını tuta bilər. La-
kin ömürünün axırına kimi bu 
xəstəliklə yaşayacaqsa, o za-
man əgər maddi imkanı buna 
yol verərsə, bir yetimi doyuz-
durması müstəhəbdir. 
Hamiləlik və uşaq əmizdirmə: 
Dünyaya sağlam körpə gətir-
mək baxımından hamilə qadın-
ların qida maddələrinə xüsusi 
ehtiyacı var. Bu səbəbdən onlar 
oruc tutmaya bilərlər. Uşağını 
öz südü ilə bəsləyən qadın, sü-
dünün kəsilməsi və uşaqlarının 
zərər görə biləcəyi vəziyyətlər-
də oruc tutmaya bilər.

Fidyə nədir? 
Bəzi qüsurların işlənməsi halın-
da ödənilən dini-maliyyə öhdə-
çilikdir. Qocalıq və şəfa ümidi 

olmayan bir xəstəlik səbəbin-
dən oruc tuta bilməyən kimsə 
qəza orucunu yerinə yetirə bil-
mədiyi halda, hər günə qarşılıq 
bir fidyə ödəyər. “Oruc tutmağa 
güc çatdıra bilməyənlər bir ka-
sıb doyumu qədər fidyə ödəyər” 
(Bəqərə surəsi, 184-cü ayə).

Fidyə miqdarı nə 
qədər olmalıdır? 

Bir yoxsulu doyuracaq qədər 
fidyə miqdarı buğdadan yarım 
“sa”, arpa, xurma və ya quru 
üzümdən bir “sa”dır. Bir “sa” 
3,333 kiloqrama bərabərdir. 
Günümüzdə arpanın qiyməti 
çox olmasa da, quru üzümün, 
kişmiş və xurmanın dəyərinə 
görə hesab aparıla bilər. Onu 
da vurğulamaq lazımdır ki, bir 
yoxsulu bir gün ərzində doyu-
ra biləcək ərzaq və ya nağd pul  
cəmiyyətimizin sosial-iqtisadi 
durumu nəzərə alınaraq, ən az 
miqdarda  müəyyən edilməli-
dir.  Bundan çox miqdarda fid-
yə verilməsi isə şəxsin  imka-
nına və gəlirinə bağlıdır ki, bu 
mənada o, tam  sərbəstdir. 

Oruc kəffarəsi 
nə deməkdir?

Ramazan orucunun bəhanəsiz 
olaraq pozulması vəziyyətində 
həm kəffarə, həm də pozulan 
orucun qəza edilməsi lazımdır.
Oruc kəffarəsi iki qəməri ay və 
ya 60 gün ara vermədən oruc 
tutmaqdır. Buna gücü çatma-
yan, 60 kasıbı bir gün ya da bir 
kasıbı 60 gün doyurar.
Allahın əmri və Qurani-Kə-
rimdə qeyd etdiyi qadağalar, 
əlbəttə ki, biz insanların yax-
şılığı üçündür. Allahın əmr et-
diyi əməllərdə qullar üçün çox 
böyük faydalar, qadağan etdi-
yi əməllərdə isə insana böyük 
zərər gətirəcək həqiqətlər var-
dır. Ramazan ayı ümidsiz in-
sanların bağışlanma ümidlərini 
cücərdən bir aydır. Oruc səbri, 
gələcək çətinliklərə qarşı daya-
nıqlı olmağı öyrədən bir müəl-
limdir. Allah tutulan orucları-
nızı və pak niyyətlərinizi qəbul 
etsin. İnşaAllah!

N. Lamiyə

Uca Allah Quran ayəsində oruc tut-
maqla bağlı belə buyurur: “Ey iman 
gətirənlər! Oruc tutmaq sizdən əvvəl-
ki ümmətlərə vacib edildiyi kimi, sizə 
də vacib edildi ki, siz pis əməllərdən 
çəkinəsiniz!” (“Bəqərə” surəsi, 183-cü 
ayə).

İSLAMDA ORUC
İslamda ilin ayları arasında Rama-
zan ayı ən şəfaqətli və ən müqəddəs 
ay hesab edilir. Onu məcazi məna-

da “on bir ayın sultanı” da adlandı-
rırlar. Orucluq hicrinin ikinci ilində 
Məhəmməd peyğəmbər tərəfindən 
Mədinədə bu məqsəd üçün Ramazan 
ayı təyin olunandan öz tarixini baş-
layır. Məhz Ramazan ayının axırın-
cı on gecələrinin birində Quran nazil 
edilmişdir. Deyilənə görə bu, həmin 
ayın ya 22-dən 23-nə, ya da 26-dan 27-
nə keçən gecə baş vermişdir. Bu gecə 
“leylət al-Qadr” – qüdrətli, əzəmətli 
gecə adlanır. Quranda bu gecə haqda 
belə yazılır: “Qədr gecəsi min aydan 
daha xeyirlidir! O gecə mələklər və 
ruh Rəbbinin izni ilə hər bir işdən 
dolayı yerə enərlər. O gecə dan yeri 

sökülənə kimi salamatlıqdır!” (Qədr 
surəsi, 3-5-ci ayələr) 

Yəhudilikdə oruc
Yəhudilik Hz.Musa tərəfindən əmr 
edilən “Kəffarə” orucunu əsas qəbul 
edir. Yəhudilər, xüsusilə də Yom Kip-
purdan əvvəl oruc tuturlar. “Kəffarə” 
adlandırılan oruc məcburidir.
Yəhudilikdə oruc üfüqün çıxmasın-
dan ilk ulduzun görünməsinə kimi 
davam edir. Kəffarə günü orucu ilə 
avqust ayının 9-na düşən oruclar bir 
axşamdan sabahkı axşama kimi da-
vam edir. Yəhudilərin müqəddəs ki-
tablarında oruc nəfslərin alçaldılma-
sı, ona əzab verilməsi kimi ifadə edir 
(“Levililər”, XVI/29-31; XXIV/26-28; 
“Sayılar”, XXIX/7).
Avqust ayının ilk doqquz günü ilə iyul 
ayının 17-si və avqustun 10-u arasın-
dakı bəzi günlər ancaq ət yemək və 
içki içmək qadağan olunur. 

Xristianlıqda oruc
Xristianlıqda oruc müxtəlif dəyişiklik-
lərə məruz qalıb. Hz.İsanın dövründə 
və xristianlığın ilk dövrlərində oruc 
çox təqdir edilən bir ibadət idi.
Yuxarıda “Bəqərə” surəsində qeyd 

edilən ayədə İslamdan əvvəlki üm-
mətlərə də orucun fərz edildiyi bil-
dirilir. Ancaq bu orucun mahiyyəti 
və şərtləri haqqında dəqiq məlumata 
malik deyilik. Hz.İsanın orucla bağlı 
hökmlər qoymadığını, özündən sonra 
bəzi əsaslar bildirdiyi və bu məsələdə 
kilsəyə sərbəstlik verdiyi qeyd edilir. 
Xristianlıqda orucun müxtəlif ölkələrə 
görə dəyişən hökmləri və ənənələri 
var. Bəziləri yumurta və meyvə ye
məkdən kənarlaşır, bəziləri ancaq 
quru çörək yeyir, bəziləri də bunla-
rın heç birini yemir. Bəziləri də ancaq 
göyərti yeyərək oruc tuturlar.

Hinduizmdə oruc
Hinduizmdə nəfsin təmiziliyi üçün 
ilin müəyyən günlərində və bayram-
larda oruc tutulur. Hinduizmin mən-
sublarının dua və ibadətlə keçirdikləri 
xüsusi günləri var. Bu günlərdə əksər 
insanlar yemək yeməz, bütün gecə 
müqəddəs kitabını oxuyaraq və tanrını 
düşünərək vaxtlarını keçirərlər. Onlar-
da oruc çox qida qəbul etməmək tər-
zindədir. Bu, bir növ pəhrizdir və bu 
bütün hindust qruplarda geniş yayılıb.
Bəzi günlərdə ancaq qadınlar oruc tu-
tur və “Tanrının qadınlıq sifətlərinin 

təcəllahı” olan tanrıçaya dua edirlər. 
Bu günlərə xüsusi əhəmiyyət verdik-
ləri üçün “Əhd” adlandırırlar. Bu gün-
lər nəfslərini təmizləməyə ayrılmış 
günlərdir. Məqsədləri də mənəvi bir 
qida ilə ruhu qidalandırmaqdır.
Quran bu ümmətlərin hansı ümmətlər 
olduğunu dəqiq şəkildə qeyd etmə-
mişdir. Hal-hazırda yəhudi və xristi-
anların əllərində olan Tövrat və İncilə 
nəzər salsaq, burada bu iki dinə mən-
sub olan insanlara orucun vacib edil-
miş olduğu görünmür. Sadəcə bu iki 
kitabda bəzi ifadələr vardır ki, orucu 
tərifləyir və onu əzəmətli sayır. Hazır-
da yəhudi və xristianlar ildə bir neçə 
gün müxtəlif formalarda oruc tutur-
lar: ya ət yeməkdən, ya süd içməkdən, 
ya da mütləq şəkildə yeyib-içməkdən 
özlərini çəkindirirlər.
Qurani-Kərimdə Zəkəriyyənin, Mər-
yəmin oruc tutmasından söz açılır. 
Qurandan sair yerlərdə dinsiz qövmlə-
rin də oruc tutması qeyd olunmuşdur. 
Belə ki, qədim misirlilər, yunanlar, 
rumlular, hətta bütpərəst hindlilər belə, 
özünəməxsus oruc tutmuşlar. Beləlik-
lə düşünmək olar ki, Adəm övladının 
fitrəti oruc tutmağa hökm vermişdir.

Çünki digər canlılardan fərqli olaraq, 
insanlar öz duyğularına məhdudiyyət 
qoymur, yaxşılıq və pisliklərin sərhə-
di bilinmir. Bu dünya insanlar üçün 
imtahan dünyasıdır. Hislərin mənəvi 
tərəqqi və ya tənəzzül etməsi üçün ira-
də azadlığı verilmişdir. Mahiyyət eti-
barilə insan mələklərdən üstün məqa-
ma yüksələ də bilər, heyvanlardan 
aşağı səviyyəyə də yuvarlana  bilər.
Bu mənada İslami əsaslar iradəyə 
məhdudiyyət qoyaraq qabiliyyətlərin 
müsbət istiqamətdə inkişaf etdirilmə-
sini məqsəd seçmişdir. Nəfsin və pis 
niyyətlərin bu şəkildə müəyyən çərçi-
vəyə salınması labüddür. 

Hazırladı: L.Nəbiyeva

“Allah Mələklərə təkcə ağıl 
verib, şəhvət hissi verməyib. 
Heyvanlarda isə şəhvət var, 
ağıl yoxdu. Lakin insana 
həm ağıl, həm də şəhvət his-
si verilib. İnsan öz şəhvətini 
ağlına tabe etsə, mələklər-
dən yüksəyə qalxar. Yox əgər 
ağlını öz istəklərinə tabe 
etsə, heyvanlardan da alçaq 
səviyyəyə enər“.

Hz.ƏLİ


